
Фәузия БӘЙРӘМОВА: 

«Караңгылыктан 

да якты табарга 

тырышам» 

Татар халкы тарихында, аның әдәби һәм мәдәни дөньясында үз юлы, үз сүзе 

булган язучы, тарихчы, җәмәгать эшлеклесе Фәүзия Бәйрәмова белән милли 

аң турында сөйләшәбез, милли тарихның кайбер сәхифәләрен ачабыз. 

 

- Халыкны шәхесләре милләт итеп 

тота, милләт буларак таныта. Үткән 

белән бүгенгене һәм киләчәкне 

тоташтыручы да алар. Фәүзия апа, 

сез моны бик яхшы беләсез. 

Армый-талмый һәрдаим юлда 

булуыгыз, халык хәтереннән югала 

башлаган шәхесләребезне халыкка 

кайтарырга тырышуыгыз, алай гына 

да түгел, тарихыбызның җуелган, 

җуйдырылган сәхифәләрен тор-

гызырга дип күп көч куюыгыз - мона 

ачык дәлил. Быелгы табышларыгыз 

белән уртаклашыгыз әле. 

- Әйе, татар дөньясы шәхесләргә 
гаять бай, алар үткәннәрдә дә булган, 
хәзер дә бар, шөкер!  

Дәүләтсез, хансыз, гаскәрсез 

калган милләтне, бөтенләй таралып 
юкка чыкмасын өчен, шәхесләр тотып 
торган, алар саклап калган. 
Милләтнең дә эчке көче, гасырлардан 
килгән потенциаль мөмкинлекләре 
зур булган - ул тарих мәйданына 

әледән-әле Батыршаларын, Бәхтияр 
Канкайларын, Мәрҗаниләрен, 
Ризаэддин Фәхреддиннәрен, 
Тукайларын, Дәрдмәндләрен, Гаяз 
Исхакыйларын, Габдрәшит 
Ибраһимнарын чыгарып торган. 

Җиһангирләр, галимнәр, имамнар, 
шагыйрьләр... Берсе ауса, аның 

урынына унысы торып баскан. Үз го-

мерләрен корбан итеп, алар милләтне 
бүгенге көнгә кадәр китереп җиткер-
гәннәр. Бу шәхесләрдән тау-тау 
хезмәт калган, якты үрнәк калган, зур 
тарих калган. Әле бу - гасырлар аша да 

калку булып, күренеп торганнары 
гына, ә алар янәшәсендә тагы күпме 
фидакарь затлар, билгесез 
каһарманнар булган! Ә Казаннан 
читтә - Уралда, Себердә кемнәр 
милләтне саклап калган? Ерак 

юлларга чыккач, андагы татар 
тарихын өйрәнә башлагач, без әле 
исемнәрен дә белмәгән күпме 
шәхесләргә тап буласың, ал арның 
һәрберсе китап язарлык! Әмма безнең 
әдипләребез, язарына азык эзләп, алай 

еракка китми шул, кул астындагы 
материал белән генә эшли, ак кәгазьгә 
күңелендәгесен түгә... Нәтиҗәдә, 
читтәге тарихи шәхесләребез һаман 
читтә кала бирә. 

Мин үзем Себер-Уралларны инде 

кырык ураганмындыр, Салехардтан 
Сахалинга хәтле әллә ничә кат йөреп 
кайттым, сәфәр, дигәндә, бер генә 
форсатны да кулдан ычкындырмадым. 
Нәтиҗәдә, «Кырык сырт», «Күчем 

 

хан». «Баһадиршаһ», «Һиҗрәт», 

«Караболак» тарихи романнары,  
үсмерләр өчен «Нух пәйгамбәр 
көймәсе» маҗаралы романы, 

«Сахалин утравы һәм татарлар», 
«Котыпта татар тормышы», «Туран 
иле», «Алтын Урдам – алтын җирем», 
«Ачылмаган татар тарихы», «Атом 
атавы яки татарларга каршы атом 
геноциды» «Дала Антарктидасы яки 

эчкен татарлары» һәм башка бик күп 
документаль китапларым дөнья күрде. 
Әгәр йөрмәсәм, өйрәнмәсәм, 
Татарстанда гына утырсам,  бу 
китаплар язылмас иде. Бу 
сәфәрләремнең бер максаты язырыма 

материал тулау булса, икенчесе – 
халык белән очрашу, алга татар 
тарихын җиткерү, шул төбәктәге 
шәхесләрне ачклау. 

Быел да шулай булда, ягъни моңа 

кадәр мин белмәгән, әмма мин генә 
түгел, халык та белертә тиешле тарихи 
шәхесләр, җан тетрәндергеч 

язмышлар турында ишеттем . Әйтик, 
Семей (Җидепулат)

шәһәренә баргач, Казахстан татарла 

рының милли лидеры Тәүфик 
Кәримов- миңа үзенең бабасы турында 
сөйләде. Аның бабасы - әнисенең әтисе 
Тулбаев Мөхәммәтгариф хәзрәт 
(1877-1942) Җаек (Уральск) шәһәренең 
Кызыл мәчетендә имам була. Аның ата 

Тулбаев Габделракыйб та шушы 
мәчеттә ярты гасыр имам булып тора. 
Бу затлы, укымышлы нәсел кайчандыр 
бирегә Казан якларыннан килгән була. 
Мөхәммәтгариф башта 
атасының«Ракыйбия» мәдрәсәсен, 

аннан соң Ырынбур төбәгендәге 
Каргалы мәдрәсәсен тәмамлый. Хаҗ 
кыла, Истанбул мәчетендә имам булып 
тора, 1908 елда Җаекка кайтып, шушы 
Кызыл мәчеттә эшли башлый. 
Мөхәммәтгариф хәзрәт анда 1930 елга 

кадәр, ягъни совет хакимияте мәчетне 
япканчы эшли. Шушы вакыт эчендә ул 
дүрт тапкыр кулга алына- 1919, 1934, 
1937,1940 елларда һәм ахырда сөргенгә 
сөрелә. НКВД документларыннан 
күренгәнчә, Мөхәммәтгариф 

Тулбаевның беренче кулга алынуы 
Галимҗан хәзрәт Баруди өчен була, 
икенчесе - Ризаэддин Фәхреддин белән 
элемтәдә булган өчен, соңгылары 
заманында Казанда һәм Уфада 
мөселман корылтайларында катнашкан 

өчен, Җаекта мәчет-мәдрәсә тотканы 
өчен, инде атып үтерелгән казый 
Кашшаф Тәрҗемәни белән таныш 
булганы өчен... Мөхәммәтгариф хәзрәт 
сөргендә үлә, ун баласы ятим кала, 
дүрт баласы сугышка китә, олы улы 

шунда үлеп кала. Аның затлы нәселе 
хезмәт иткән Кызыл мәчеттә башта 
төрмә, аннан төзелеш конторасы, 
училище, склад, тулай торак була, 
соңыннан җимерек хәлгә килә. 
Заманалар үзгәргәч, 1964 елны 

Мөхәммәтгариф хәзрәт аклана, 2006 
елда Кызыл мәчет торгызыла, 2007 
елда аның хөрмәтенә истәлек тактасы 
куела һәм 2012 елда мәчеткә 

милләттәшебез, Мөхәммәтгариф 

Тулбаев исеме бирелә. Уральски, 
дигәндә без Тукайның рухи остазы 
баев Мотыйгулла хәзрәт 
Төхфәтуллинны -гына искә алабыз, ә 
бит бу шәһәрдә, алар янәшәсендә, 
башка күренекле шәехесләр дә яшәгән! 

Җаекта мәчет-мәдрәсәләр тоткан 
Мөхәммәтгариф хәзрәт әнә шундый 
шәхесләрнең берсе, аны - казахлар 
гына түгел, без дә белергә тиеш. Аның 
оныгы Тәүфик Кәримовның чакыруы 
буенча, мин Җаекка барырга -һәм бу 

тарихны җентекләп өйрәнергә җыенам, 
ин ша Аллаһ!Семейның үзендә татар 
хәйриячесе Мусин исемендәге мәчет 
бар, чөнки аны ул салдырган була. 
Хәзерге Арча районының Түбән Оры 
авылыннан Хәсән һәм Муса 

Хуҗасәетовлар 1817 елда ук 
Семипалатинскида сәүдә эш ләрен 
башлап җибәрәләр. Биредә алар таш 
пулатлар, мәчет-мәдрәсәләр, за
вод-фабрикалар, беренче пар 
тегермәнен төзиләр, беренче 

банкларны ачалар, Иртышта елга 
флотилиясенәнигез салалар. Татар 
бистәсендә бер урам бертуган 
Мусиннар исемен йөртә. Татарлар 
Җидепулат шәһәрен үз кулларында 
тоткан, алар биредә 12 мәчет, 7 

мәдрәсә төзиләр, кайбер сөргенгә 
сөрелгән милләттәшләребез дә биредә 
төпләнеп кала, бу тарих та зурлап 
өйрәнүне көтә. 
Чыңгыз Айтматовның татар әбисе 
Газизәбану да Җидепулат шәһәреннән 

булган. Бу хакта мин быел Семейда 
уздырылган фәнни-гамәли 
конференциядә чыгыш ясадым, анда 
катнашучылар өчен бу хәбәр, чын 
мәгънәсендә, яңалык, ачыш булды! 
Хәзер төбәк тарихчылары ярдәмендә, 

Газизәбану 
Шаһиева-Габделвәлиеваның нәсел 
тамырларын эзлибез, ул шундагы бе- 

рәр татар баеның кызы булырга тиеш. 
Газизәбануның җизнәсе Исхак хаҗи 

Габделвэлиев (1841-1911) - Верный 
(Алма-Ата) шәһәренең иң зур бае була, 
ул үзенең балдызын туганы Хәмзә 
Габделвәлиевка кияүгә бирә, шушы 
никахтан Нәгыймә туа, ә Нәгыймәдән - 
Чыңгыз. Тумышы белән хәзерге Кук- 

мара районының Мәчкәрә авылыннан 
булган Исхак хаҗи шәхесе үзе зур игъ-
тибарга лаек, чөнки ул бөтен Җидесу 
(Семиречье) төбәген кулда тотып тор-
ган эре сәүдәгәр, хәйрияче була. Аның 
Верный каласы уртасында төзеткән таш 

пулатлары, «Пассаж» сәүдә үзәге бүген 
дә саклана һәм файдаланыла, ул 
төзеткән мәчетләр һәм «Исхакыя» 
мәдрәсәсе тарихы әле өйрәнүне сорый. 

- Язмышлар аша шул чорны 

ныграк аңлыйсың... 

Урыннарда йөргәндә, шәхесләр яз-
мышы гына түгел, кайбер тарихи ва-
кыйгалар да бик нык тетрәндерә, тәэсир 
итә, анда кат-кат барасың, өйрәнәсең, 
болар турында халыкка да җиткерәсе 
килә. Быел Чирмешән районының 

 
 
 
 
 
 

 
 
 
 

 
 

Кармыш авылында төбәк тарихчысы 
Дамир Таҗиевның «Кармыш мөселман 

мәхәлләсе» дип аталган китабын тәкъ-
дим итүдә катнаштым. Шул авылдан 
ерак түгел, Әшәлче бистәсе янында, 
Кирлемар тавында, «лишуннар тавы», 
«лишуннар чокыры •• дип аталган җан 
өшеткечурын бар. 1930-1931 елларда 

бирегә, буш тау түбәсенә, бар хокукла-
рыннан мәхрүм ителгән, сөргенгә сө-
релергә тиешле татарларны гаиләләре 
белән китереп ташлыйлар. Алар ара-
сында, нигездә, шушы төбәктән җыеп 
алынган укымышлы, хәлле кешеләр, 

муллалар, дин әһелләре була, вакыт-
лыча төзелгән бу «кулаклар посело- 
гы»н концлагерьның татар варианты, 
дип тә атарга була. Катып үлмәс өчен, 
бу бичаралар җир куышлары (землян-
калар) казып, шунда яши башлыйлар, 

ачтан үлмәс өчен. балалары янәшә- 
дәге авылларда хәер сорашып йөри. 
Җәен чатнама эсселәрдә, кышын зәм-
һәрир суыкларда бу тоткын татарлар өч 
ел шулай азапланалар, күбесе үлә, исән 
калганнарны Себергә сөргенгә

 

Семей шәһәрендәге Латыйф Мусин 

исемендәге мәчет һәм урам 

- 

 

Майдан ГАМЬЛЕ ӘҢГӘМӘ 

сөрәләр. Җирдәге шушы җәһәннәмдә, 
Әшәлче «кулак поселогы»нда булган 
кайбер кешеләрнең, аларның 
балаларының хатирәләре җан 
тетрәндергеч! Дамир Таҗиев боларны 
туплаган һәм китапларына керткән, 

инде мин дә бу фаҗигале тарихны 
өйрәнә башладым, бу хәлләр бәлки 
әсәрләремдә дә чагылыш табар. 

- Фәүзия апа, сез Габдрәшит 

Ибраһимов, Җәвад Алмаз кебек 

галимнәрнең тормыш юлын 

өйрәнгән кеше. Үзегез беләсез, 

гади халыкка түгел, татар 

зыялыларының да күбесенә аз 

таныш исемнәр болар. Нигә нәкъ 

әлеге олпат шәхесләребезне 

«кайтаруга» алындыгыз? 

- Әйе, мин моңа кадәр күбрәк 
исемнәре инде тарихта танылган, 
билгеле шәхесләр турында китаплар 
яздым - Такташ, Батырша, Худяков, 
Күчем хан, Һади Атласи, Чыңгыз 
Айтматовның әнисе Нәгыймә апа 

турында... Әмма аларны да бик нык 
өйрәнеп яздым, кайберләре турында 
гомумән моңа кадәр китаплар юк иде. 
Ул хезмәтләрем төрле жанрда язылды - 
роман, драма, тарихи-документаль 
очерк, публицистика. Ә Габдрәшит 

Ибраһим һәм Җәвад Алмаз турында 
язырга алынуымның төп сәбәбе нәкъ 
менә аларның аз өйрәнелүләре, 
хаксызга онытылулары, тарихта үз 
бәяләрен алмаулары булды. Габдрәшит 
Ибраһимның тормышын һәм иҗатын 

унбиш ел буе өйрәндем, бу юнәлештә 
Россия, Төркия, Германия 
архивларында эшләдем, хезмәтләре 
белән таныштым, аның турында 
әйтелгән фикерләрне, чыккан язмалар-
ны бөртекләп җыйдым. Аңа күбрәк дин 

әһеле, матбагачы, публицист буларак 
бәя бирәләр, ә ул бит зур милли 
сәясәтче, милли көрәш, дәүләтчелек 
идеологы, стратег! Диндә булып та, 

милләтен ташламаган, милләт юлында 
йөреп тә, диннән чыкмаган сирәк акыл 
иясе! Үземнең хезмәтләремдә мин 
Габдрәшит хәзрәтне менә шушы яктан 
ачарга тырыштым. Башта аның 
образын «һиҗрәт» романына керттем, 

чөнки йөзләгән себер татарын Төрки- 
ягә кубарып алып чыгып китүче, анда 
урнаштыручы, һәрдаим ярдәмчесе һәм 
догачысы да ул. Әмма бу әсәр себер 
татарларының гына һиҗрәте турында 
түгел, ә дәүләтсез калган татарның биш 

гасырлык һиҗрәте турында, ә 
Габдрәшит хәзрәт милләтне 
җитәкләүче һәм юл күрсәтүче итеп 
бирелгән. Ул чорлар, дәверләр 
күчешендә яшәгән, геополитик 
сәясәтнең үзәгендә калган, үз дәүләте 

булса, ханнар-солтаннар булырлык 
акыл иясе бит югыйсә! Романда 
вакыйгалар Россиядә, Төркиядә, 
Германиядә бара, әмма кайда барса да, 
үзәктә милләт язмышы, татар язмы-
шы... Һәм болар барысы да Габдрәшит 

Ибраһимның бөтен гомере, йөрәге, үз 
язмышы аша да үтә. 

«Габдрәшит Ибраһим - милләтнең 
хокук яклаучысы» дип аталган доку-
менталь китабымда мин аны милли 
сәясәтче, хокукчы буларак ачу 

максаты куйдым. Тарихи 
документларны өйрәнгәндә, аның 
бөтен яктан да беренче булуын күрдем 
- ул беренче татар политигы, беренче 
сәяси эмигрант, милләтнең аянычлы 
хәле турында чит илләрдә беренче 

булып китап-брошюралар чыгаручы, 
1905 елда мөселман- татарларның 
Россиядә беренче сәяси партиясен 
төзүче, империя составында булса да, 
милли автономия төзү теоретигы, 
соңрак дәүләт бәйсезлеге тарафдары, 

Россиядә, Төркиядә, Германиядә 
дистәләгән газета-журналлар 
чыгаручы, 1938 елда Япониядә берен-

че мәчет салдыручы һәм шул илнең 
беренче мөфтие, һәм тагы да мөһиме - XX 

гасыр башында дөньяда ислам диненең 
торышы турында уникаль, алыштыргысыз 
хезмәтләр язып калдыручы. Шуңа күрә 
бүген Габдрэшит Ибраһимның 
хезмәтләрен Төркиядә, Япониядә, 
Германиядә, Көньяк Кореяда, гарәп 

илләрендә, Швецариядә, Франциядә, 
Кытайда һәм башка бик күп илләрдә 
өйрәнәләр, яңадан бастырып чыгаралар, 
чөнки аларда үзләре турында кыйммәтле 
фикерләр табалар. Әмма Габдрэшит хәзрәт 
нәрсә генә язса да, милләт һәм өммәт 

проблемасын беренче урынга куя, 
патшалар, корольләр, принцлар белән 
сөйләшкәндә дә татар мәсьәләсен күтәрә. 
Мин дөнья күләмендә танылган һәм 
өйрәнелгән башка андый татарны белмим.  
Габдрэшит Ибраһимны себер татары 

булганы өчен дэ күтәрәм, чөнки аларның 
аның турында язарлык кешеләре юк. 
Казанда эле бераз бар, ә менә Себердә 
моннан унбиш ел элек аның кемлеген дә 
белмиләр иде, Габдрэшит Ибраһимны 

аларга мин ачтым. 2007 елда аның туган 
шәһәре Тарага барып, мәчеттә булса да 150 

еллыгын уздырып кайттым, аннан сон 
Омски- да зур очрашулар уздырдым, 
Казанда, Тубылда, Томскида, Төркиядә 
уздырылган фәнни конференцияләрдә 
Габдрэшит хәзрәт турында докладлар 
ясадым. Аның турында көннәр буе сөйләп 

һәм язып торсан да. хезмәтләренә һәм 
үзенә бәя биреп бетерерлек түгел. Ул 
поездда, пароходта, атларда- дөяләрдэ һәм 
жэяүләп бөтен Россияне, Төркияне, 
Европа, Азия, Африка илләрен әйләнеп 
чыга. кая барса да, җирле халык, зыялылар 

белән очраша, соңыннан болар турында 
мәкаләләр һәм зур-зур фәнни-популяр 
хезмәтләр яза. Габдрэшит хәзрәт татар, 
гарәп, төрек, фарсы, рус, алман, япон 
телләрен яхшы белгән, ул 
Мәккә-Мәдинәләрдә төпле белем алган 

Коръән-хафиз, заманында Уфадагы Диния 
нәзарәтендә Ризаэддин Фәхреддин белән 
бергә казый булып торган, һәм аларның 
дуслыклары гомерлеккә кала. Ул дүрт

 

Габдрэшит Ибраһим 

 



 

 

Фэузия БӘЙРӘМОВА: «Караңгылыктан да якты табарга тырышам», 

 
тапкыр Рәсәй төрмәсендә утыра, дүр-
тесендә дә Аллаһ ярдәме белән котыла, 

исән кала. 1857 елда ерак Себердә туган 
Габдрәшит Ибраһим 1944 елның 31 
августында Япониядә вафат була, кабере 
Токио шәһәрендә... Ни кызганыч, мин 
Япониядә була алмадым, әмма һәр 
җомганы Гомәр улы Габдрәшит хәзрәт 

рухына дога кылам, милләтебез һәм 
өммәтебез өчен гаять зур эшләр 
башкарган бу затның урыны җәннәттә 
булсын! 

 

Ә инде Җәвад Алмазга килгәндә, элек 
мин аны үзем дә бик аз белә идем. 
Кайчандыр скифлар турында зур хезмәт 
язганын, әмма аның беркайда да 
басылмавын ишеткәнем булды, соңрак 

«Мирас» журналында галим Марсель 
абый Әхмәтҗановның берничә кыска 
язмасын укыдым, «Кыйссаи Йосыф» 
дастаны буенча зур белгеч икәнен 
аңладым. Моннан берничә ел элек Яңа 
Чишмә районы Чертуш авылы мәдәният 

йорты җитәкчесе Рәмзия Мусина 
авылдашы галим Җәвад Алмаз турында 
сорагач, шуннан артыгын әйтә алмадым. 
Рәмзия ханым миннән ярдәм сорады, мин 
эзләнә башладым. Җәвад Алмазның 
архивы Казанда ике урында – Милли 

музейда һәм Тел, әдәбият һәм сәнгать 
институтының «Мирасханә» архивында 
саклана. Башта «Мирасханә» архивында 
эшләдем, музейдан да үземә кирәкләрне 

белешә алдым. Мине, беренче чиратта, 
галимнең тормыш юлы һәм язмышы 
кызыксындыра иде. Үземә кирәкләрне 
өлешчә булса да таба алдым: Ташкентта 
Җәвад Алмазның кызын, оныгын, 
сеңелесенең кызын, Чертуш авылында 

туганнарын эзләп таптым, алардан күп 
мәгълүмат алдым. Татарстанда Җәвад 
Алмазның шәкертләрен эзләп таптым, 
алар белән очраштым һәм шуларны 
ачыкладым: татар, рус, гарәп, фарсы, 
төрек, инглиз телләрен камил белгән бу 

галим Казан дәүләт университеты 
мөгаллиме, 1960 елда Мәскәүдә, Шәрык 
белгечләренең халыкара конгрессында иң 
көчле чыгыш ясаган, инде кандидатлык 
диссертациясен яклар алдыннан, 1961 
елда нахак яла белән, башка беркайчан, 

бер җиргә эшкә алынмаслык итеп, 
университеттан куылган, Ташкентка 
кайтып егылгач та, гомере буе «Кыйссаи 
Йосыф» өстендә эшләгән, архивын үзен 
хурлыклы рәвештә куып җибәргән 
Казанга васыять иткән, яшендә Таш 

Ногман хәзрәт Манигинның ишле гаиләсе. 

Ташкент, 1930 еллар 

Җәвад Алмаз 

кентта йөрәге ярылып үлгән, 
рәнҗетелгән һәм онытылган шәхес ул... 

Мин бары тик Милли музейдан Җәвад 
Алмазның «Кыйссаи Йосыф» 

дастан-поэмасы буенча фәнни эшен генә 
алып укый алмадым, моның өчен үзем дә 
аңламаган каршылыклар бар булып 
чыкты. Гомумән, Җәвад Алмазның ти-
таник бу хезмәте тирәсендә әллә нинди 
серле ыгы-зыгы бара, аны теләсә кемгә 

бирмиләр, шул ук вакытта кемнәрдер 
файдалана да кебек тәэсир калды. Шу-
шылар турында мин «Татар галименең 
аянычлы язмышы» дип аталган фәнни- 
популяр хезмәт яздым, ул «Казан утла-
ры» журналының 2021 елгы сентябрь 

санында басылып чыкты. Язма дөнья 
күргәч тә, Җәвад Алмаз буенча 
эзләнүләремне дәвам иттем, тарихчы 
Рафик Насыйров ярдәмендә, аның 
метрика кәгазьләрен, әтисе Ногман 
хәзрәтнең муллалыкка указын таптым, 

алардан күренгәнчә, Җәвад Алмаз 
турында татар энциклопедиясендә 
язылган мәгълүматлар - исем-фамилиясе 
дә, туган елы һәм урыны да ялгыш булып 
чыкты. Метрикадан күренгәнчә, 
галимнең исеме - Мөхәммәтҗәвад, туган 

елы 

- 1915 елның 15 июле, туган урыны 
Благодаровка авылы (Самара губернасы). 
Ә Чертуш авылында Җәвад Алмазның 
әтисе Ногман хәзрәт Манигин туган. 
Быел җәй без Рафик Насыйров белән 

Җәвад Алмазның туган авылы 
Благодаровка-Хөсәендә дә булдык, 
Ногман хәзрәт имамлык иткән мәчеткә 
кереп намаз укыдык, зиратта булдык, 
авыл кешеләре белән очраштык. 

Ни өчен мин Җәвад Алмазның тор-

мышын, аянычлы язмышын өйрәнәм 
соң? Беренчедән, хаксызга рәнҗетелгән 
бер татар галименең исемен аклау, 
яңадан милләткә кайтару өчен язам. 

Гыйбрәт өчен язам, чөнки аны фәндә 
күкләргә күтәрелгән мизгелендә атып, 
бәреп төшерүчеләр дә үзебезнең татар-
лар, хезмәттәшләре булган бит! 

Икенчедән, аның басылмыйча, Милли 
музейда ярым яшерен рәвештә тотылган 
тиңсез мирасына игътибар юнәлтер өчен 
язам. Җәвад Алмаз үз куллары белән 
әзерләп калдырган «Кыйссаи Йосыф» 
дастанына тәнкыйди анализ кулъязма 

хезмәтен бастырырга кирәк! Җәвад 
Алмазның һәм әтисе Ногман хәзрәтнең 
бер җирдә дә басылмаган меңләгән 
шигыре бар, алар да халыкка барып 
җитсен иде! 

- Зур шәхесләрен белмәгән һәм 

олыламаган халыкның милли 

үзаңы түбән була. Милли үзаңы 

түбән булган, милли горурлыгы 

булмаган кешегә үткәненең 

шанлы булуы да, бүгенгесенең 

гамьнәре дә кызык түгел. Менә 

шундый күңелсез бәйләнеш. 

Мәгълүм сорауны бирәсе килә: 

нәрсә эшләргә? Милли 

инкыйразны туктатырлык 

пассио- нарлык бармы бездә? 

- Милли үзаң турыдан-туры милли 

тарих белән бәйле, ә бездә халык, 
кызганычка каршы, үз тарихын да, 
каһарман шәхесләрен дә белми. Ә үз 
тарихын белмәгән халык каһарманнарны 
башка кавемнәрдән эзли башлый, аларны 
үрнәк итеп ала, идеаллаштыра. Тарихын 

һәм милли каһарманнарын белмәгән 
халык үз милләте өчен кимсенә, хурлана 
башлый, аннан баш тартырга да мөмкин, 
без мондый хәлләрне хәзер күрәбез инде. 
Милли аң туган тел белән дә нык бәйле, 
чөнки ул - хәтер ачкычы. Үз телендә 

укый-яза белмәгән, хәтта сөйләшә дә 
алмаган кешедән милли аң көтү урынсыз. 
Мең еллык татар әдәбиятын үз телендә 
укый алмаган, татар моңыннан күңеле 

тулмаган кешенең хәтер күзәнәкләре 

инде томаланган, аларны ачу, аңга 

китерү, ай-һай, авыр булачак! Ни 

кызганыч, бүген күпләр татарлыкның 

да, милләт булып яшәүнең дә, диннең 

дә кадерен белмиләр, чөнки аны 

аңламыйлар, чөнки ансыз да яши 

алалар... Тәндәге үле күзәнәкләр 

кебек... Безгә хәзер милләт тәнендәге 

тере күзәнәкләр белән эшләргә, аларны 

саклап калырга кирәк, алар бар әле, 

шөкер! Татарның чын, хак тарихын 

халыкка җиткерү бик мөһим, моның 

өчен әдәбиятны да, сәнгатьне дә, 

кешегә тәэсир итүнең бөтен чараларын 

да, яңа технологияне дә файдаланырга 

кирәк. Ягъни, бик аста күмелеп калган 

аң катламына барып җитәргә, кешенең 

милли хәтерен, милли хисләрен 

уятырга кирәк, бу татар зыялыларының 

төп эше булырга тиеш. Бу күзгә 

күренми торган нечкә гамәл, озакка 

сузыла торган катлаулы эш, әмма 

нәтиҗәсе күркәм булыр, ин ша Аллаһ! 

Милли каһарманнар, тарихи 
шәхесләр мәсьәләсендә дә колачны 
киңәйтергә кирәк, юкса биш миллионлы 

татар халкы биш шәхескә генә кайтып 
кала: Мәрҗани, Тукай, Җәлил, Илһам 
Шакиров, Әлфия Афзалова... Югыйсә бу 
биш бөек янәшәсендә меңләгән 
фидакарь шәхесләр, талант ияләре 
милләткә хезмәт иткән бит! һәр мулла 

диярлек китап-дәреслекләр язган, күпме 
акыл иясе Коръән тәфсирен эшләгән, 
ничәмә-ничә татар зыялысы 
газета-журналлар чыгарган, күпме татар 
байлары мәчет-мәдрәсәләр салдырган 
һәм тоткан, халык өчен завод-фабрикалар 

ачкан - болар бит барысы да дәүләтсез 
шартларда эшләнгән! Исемле һәм 
исемсез бу каһарманнарны да милләткә 
кайтарырга кирәк. Дөрес, Казанда бу 
юнәлештә кайбер эшләр эшләнә, 

 

 

дин әһелләре шундый тарихи шәхес-
ләрне эзләп табып, каберләрен зиярәт 
итәләр, алар исемендәге укулар 

уздыралар, «Безнең мирас» журналы да 
алар турында шактый мәгълүмат биреп 
бара. Әмма бу чараларда ул шәхесләр-
нең күбрәк тәрыйкатенә, суфыйлыгы- 
на игътибар ителә, алар шул юнәлештә 
генә өйрәнелә. Югыйсә, Чистайдан 

шул ук тәрыйкатьче Мөхәммәтзакир 
хәзрәт Камаловны да бөтенләй башка 
яктан өйрәнергә һәм ачарга мөмкин 
бит! Ул бит Чистайда урыслашуга кар-
шы, мәдрәсәсендә урыс телен кертүгә 
каршы күкрәген куеп көрәшкән кеше! 

Бу эшләре өчен аны инде сөргенгә 
сөрергә тиеш булалар, шуңа 
әзерләнәләр, сиксән яшьлек татар 
карты барыбер баш бирми, егылып 
үлгәнче дине һәм теле өчен көрәшә... 
Әдәбиятта менә шундый шәхесләрнең 

образын тудырырга кирәк, димәк ки, 
данлыклы Закир ишан да үзенең 
язучысын көтә... 

- Фәүзия апа, сез, алда әйтелгәнчә, 

«Күчем хан», «Баһадиршаһ», 

«Гөләйза», «һиҗрәт» һәм башка бик 

күп тарихи романнар авторы. 

Татар тарихын кинофильмнар 

рәвешендә дә күрәсе иде бит. 

Мәктәпләрдә тарихыбыз тиешенчә 

өйрәтелмәгәндә, бу да рухыбызны 

ныгытучы бер фактор булыр иде. 

Фильм төшерергә кирәк, дип 

мөрәҗәгать иткәннәре бармы 

сезгә? 

- Әйе, фильмнарның, гомумән, 

мәдәниятнең, сәнгатьнең кеше аңына 
тәэсир итү көче бик зур, моны дөрес 
файдалана белергә генә кирәк. Ялган 
булмасын. Аннан кеше психикасына 
бик зур зыян киләчәк. Безгә каршы бу 
тарихи ялганны бик нык файдаланалар, 

нәтиҗәдә, татар кешесе үзенең милләте 
өчен хурлана башлый, манкортка 

әйләнә. Безгә исә милләтебезнең һәм 

бөек, һәм фаҗигале якларын халыкка 
үтемле чаралар белән җиткерә белергә 
кирәк. Кадерле вакытны тарихи 
форсатны мәхәббәт маҗараларына әрәм 
итәргә ярамый, хәтта ул татар телендә 

булса да! Әйе, минем сез әйткән тарихи 
романнар буенча бүген фильмнар 
эшләргә, аларны сәхнәгә куярга мөмкин, 
әмма эшләнми. Сәбәбе - сәясәт. Быел 
гыйнвар аенда Казанда, Язучылар 
берлегендә «Татар әдәбиятында 

тарихның чагылышы» дип аталган 
темага түгәрәк өстәл утырышы булды. 
Шунда мин дә катнаштым һәм шушы 
проблеманы күтәрдем, бүгенге 
режиссерларның урыс телле булулары, 
аларның татарча әдәби әсәрләр 

укымаулары, укысалар да аңламаулары 
турында әйттем. Анда режиссерлар, 
сәнгать әһелләре дә бар иде, шунда 
режиссер һәм актер Рамил Төхфәтуллин 
әйтте: «Фәүзия ханым, мин сезнең 
барлык әсәрләрегезне дә укып барам, 

әмма күңелегезгә авыр алмагыз, аларны 
сез исән вакытта куймаячаклар», - диде... 
Авыр, әмма дөрес җавап. Менә сезнең 
сорауга да җавап шушы сеңелем! Алай 
да, моннан егерме еллар элек, Түбән 
Кама мөселманнары миннән Батырша 

хәзрәт турында өчен сценарий язуымны 

сораганнар иде. Ул  вакытта  моңа әзер 

түгел идем әле, соңрак Батырша турында 
өч китап яздым, әмма ул мөселман 
егетләре башка килмәде. «Баһадиршах» 
документаль романы буенча бүген күп 
серияле фильм төшерерлек, «Кырык 
сырт», һәм «Гөләйза»да үз көнен  көтә, 

әмма мин аларны теләсә нинди 
режиссерга ,бирмәячәкмен, анысы да 
бар. 

- Фәуүзия апа, бүгенге вазгыятьтә күңел 

төшенкелегенә бирелмәскә ни ярдәм итә 

сезгә? 

- Динебез буенча, безгә күңел 
төшенкелегенә бирелергә ярамый, 
чөнки күңел төшенкелеге – шайтаннан. 

ТәкъДИргә ышану да төшенкелеккә 
төшмәскә ярдәм итә, чөнки хәдистә 
әйтелгәняә,  «Тәкъдирнең яхшысы да, 
начары да -Аллаһтан, яхшысы – үзең 
кылган яхшылыклар өчен, яманы – 
начарлыкларың өчен». Бу хәлләр безгә 

сынау һәм, җәза инде... Шуларны 
анализлыйм, шушы вазгыятьтә 
халкымның урынын эзлим, башкалар 
белән киңәшәм. Бу хакта 
борчылучылар бар: милләтне ничек 
саклап калырга барысының асты-өскә 

килгәндә ничек хәрабәләр астында: 
калып юкка чыкмаска, алга таба нинди 
юл белән китәргә? Зыялы кеше шәхси 

ФЭУЗИЯ БӘЙРӘМОВА: «Караңгылыктан да якты табарга тырышам», 

тормышы өчен түгел, милләт язмышы 

өчен борчыла, хәзер шундый заман 
килде, акыл ияләренең сүзе кирәк 
булачак. Боларны анализлаганда, 
милләтнең узганын кабат-кабат искә 
төшерәм. Халкыбызның моннан да авыр, 
моннан да куркыныч вакытлары булган 

бит, ул дәүләтсез калу фаҗигасен дә, 
көчләп чукындыруларны да, илдән 
сөрелүләрне дә күргән, әмма барыбер 
үзен, нәселен, динен һәм телен саклап 
калган, иманын, рухын, яшәү көчен 
җуймаган, һәм шушы көнгә хәтле 

китереп җиткергән! Дөньяда минем өчен 
ин зур үрнәк - үз милләтем, аның бөек 
тарихы, тиңсез каһарманлыгы, ил тоткан 
асыл затлары һәм гүзәл сыйфатлары. һәм 
мин шушы милләткә хезмәт итәм, авыр 
вакытларда күңелемне төшермәскә 

динем һәм милләтем, халык белән 
очрашулар бик ярдәм итә. 

Аннары мин үземне эш белән 
күмәм. Быел «Татар язмышы» дип 
аталган китап әзерләдем, ул тарихи 
очерклардан һәм публицистик 

язмалардан тора, инде басылу алдында. 
Бик күп урыннарда очрашулар 
оештырдым, ике тапкыр 
Башкортстанда булдым, менә хәзер 
өченчесенә җыенам. Себердә, Тубыл 
һәм Новосибирскида, Казахстанда, 

Мари Илендә, Киров һәм Самара 
өлкәсендә, Казанда һәм Болгарда, 
Чаллыда, Бөгелмәдә, Әлмәттә, 
Чистайда, Татарстанның күп авыл һәм 
районнарында җыеннарда, фәнни 
конференцияләрдә, түгәрәк өстәл 

утырышларында катнаштым, 
чыгышлар ясадым. Идел 

Болгарстанында ислам дине кабул 

ителүнең 1100 еллыгы буенча 25 
урында чыгыш ясадым, аларның 
барысын да үзем оештырдым. Моның 
өстенә, милли хәрәкәтнең 30 еллык 
архивын һәм үземнең шәхси 
архивымның бер өлешен барлап, 

архивларга, музейларга тапшырдым. Бу 
эшләрнең барысын да диярлек улым 
ярдәмендә эшләдем. Кышка ирем 
турында истәлек китабы язарга 
җыенам, ин ша Аллаһ! 

Күңелем ял итә торган тагы бер 

урын бар, ул - табигать, минем өчен 
могҗизалар дөньясы. Яшем 
җитмештән узса да, матурлык күрсәм, 
мин балалар кебек сөенәм, сокланам, аһ 
итәм! Көн саен диярлек Чулман буена 
төшәм, урман, су буйларында йөрим, 

андагы табигатьнең матурлыгын әйтеп 
бетерерлек түгел! Чаллының иң матур 
урыны ул! Чулман өстендәге бөтен 
болытларны, гаҗәеп кояш баюларын, 
нарат урманындагы һәр агачны, һәр 
чәчкәне, кышын ап-ак кар көртләрен 

фотога төшереп бетердем, ахры. 
Гомеремнең һәр көненә, һәр мизгеленә 
сөенеп яшим, караңгылыктан да якты 
табарга тырышам һәм табам... Хәдистә 
әйтелгән бит: «Кыямәт җитте, дип 
ишетсәң дә, кулыңдагы үсентене җиргә 

утырт», - диелгән. Менә мин дә милләт 
кырына үсентеләр утыртып йөрим, 
аның турында туктамыйча китаплар 
язам, мин китсәм дә, бу үсентеләр 
җимеш бирер, кемнәргәдер рухи азык 
булыр, яшәргә көч бирер, дип 

өметләнәм, ин ша Аллаһ! 
Әңгәмәдәш - Лилия ФӘТТАХОВА.

 

Фәүзия ханым Бәйрәмова декабрь аенда үзенең туган көнен билгеләп үтә. Без аны 

чираттагы гомер бәйрәме белән котлыйбыз, сәламәтлек, куанычлы озын гомер, 

сүрелмәс иҗат дәрте телибез. 

 



 

 

63 


